
E vortôu a-ô cacicîo ô ghe promette

Difendio da-i Caraibi, se ô gh'apprêuva

Ne-ô so stesso dominio e ô ghe permette

A fondazìon d'uña colonia nêuva:

Che i arme (ô disse) ch'ëan da lê dirette

Ean potenti e invinçibili a ogni prêuva,

E ogni votta, ch'ô saiva à lê ricorso

O l'avieiva ottegnûo forza e soccorso;

E che di so non solo in ogni lotta

Contro i nemixi ô poiva allôa dispoñe:

Ma ch'ô saiva tornôu un'atra votta

Con atre numerose arme e persoñe

A quelle tære con un'atra flotta

Piña de mercanzie preziose e boñe,

E utili a-i so, ch'aviæn bätoû co-i frûti

Dell'industria d'Europa i so prodûti.

Creddeivan ô cacico e i conseggê,

Che quella moltitudine europea,

Che seguiva Colombo, zù da-ô Çê

Discesa[sic] a foïse, e ch'a l'avesse a vea

Virtù e sccettessa, ch'ô l'aveiva lê;

E a non aveiva ancon nisciuña idea

Di regii, de preteise inique e vili

Di governi di popoli civili.

Per conseguenza a uña propoxizion

Coscì strana do gran navigatô

In lô sentivan a consolazion,

Che prêuva un'infelise debitô,

Spiantôu do tutto e zà pe andâ in prexon,

Nell'atto che ven fêua un benefattô,

Ch'ô pensa a tutto, e ô rende a quello poæ

De famiggia onô, quete e libertæ.

